
Ritmus litterars e musicals a Turitg
El Metronom: Arno Camenisch prelegia, Pascal Gamboni conta

■ L’ustria Alpenrose visavi la baselgia
da sogn Giusep el quatier d’industria a
Turitg ei gia pleina cura che jeu mirel
dad esch en. Stoi fullar via per serabi-
tschar vi encunter la preit nua ch’ei ha
aunc in sutga vita. Sil podest provisoric
– quel vegn mintgamai zambergiaus en-
semen cura che l’ustiera envida sut il
num «Hausmusik im Metronom» ad ina
sera musicala – stattan duas sutgas. Da-
von ina in stativ cun microfon. Envidai
eran nus il gliendisdis, ils 16 da schaner
ad ina sera da prelecziun cun igl autur
sursilvan Arno Camenisch cun concert
accumpignont da Pascal Gamboni. Rit-
mus litterars e ritmus musicals.

Allas meisas sesa per la pli gronda part
glieud giuvna circa su e sut ils trenta ed
empauet ensi. In pèr paucs tgaus grischs.
Ei tuna e ramura sco en in ualer. Mirond
entuorn tratgel jeu: Tgei cletg ch’igl ei
scumandau da fimar en cheu. Aschia ei
l’atmosfera emperneivla. Ina part ha
aunc il taglier cun tratgas grischunas ni
pseudogrischunas davon els. Ei han fatg
diever dall’amogna che steva en gl’invit:
Naven dallas 18.00 san ins scaldar sutgas
emaguns.Quellas e quels che vegnan pér
ussa paran dad esser endisai da sempla-
mein seser giun plaun enzanua en in can-
tun ni denter las meisas en. Discurriu
vegn in denter gl’auter romontsch e tu-
destg. La prelecziun ei annunziada en
omisdus lungatgs. Arno Camenisch pre-
legia ord ses dus cudischs «Sez Ner» e
«Hinter dem Bahnhof». L’in ei en ro-
montsch e tudestg, l’auter en tudestg.

Cun ina emprema canzun dat Pascal
Gamboni l’entschatta alla sera. El conta
era oz en siu romontsch tuatschin. Mo
era els auters lungatgs nua ch’el ei bein
da casa. La prelecziun dad Arno Came-
nisch anfla in engrazieivel publicum.
Cun slontsch e tempo variont tut tenor
ils schabetgs ni las cattavegnas presenta-
das dat el in schatg suenter l’auter ord sia
ovras. Ei dat muments nua che tut po rir.
Auters che fan daventar pensivs. La vesta
dad in affon che fiera ina glisch ualti di-
recta sin veta e sedepurtar dils carschi.
Che gl’autur ha negins problems da scri-
ver sco ei vegneva tschintschau – in bien
ni meins bien romontsch – lai sentir sias

experientschas e siamoda d’observar fetg
autentica. El seigi, sco el di da sesez, buc
in purist en quels graus.

Il publicum mischedau demuossa
grond interess per la purschida. En omis-
dus cudischs dat Arno Camenisch vina-
von caussas ed experientschas ord in
mund ed ina veta d’affonza che paran dad
esser vargai ina ga per adina.Tuttina ei igl
interess dapli che mo quel per nostalgia.
Biaras e biars anflan en ils texts prelegi fa-
stitgs da lur atgnas ragischs. Era sch’els ein
carschi si en la Bassa. Han empriu cheu
romontsch da lur geniturs. E tec a tec em-
priu d’enconuscher lur ragischs entras vi-
setas da vacanzas els loghens nua che ils

geniturs han passentau lur affonza. Ra-
gischs per las qualas lur interess para da
crescher cun la vegliadetgna.

Forsa dat la canzun da Pascal Gambo-
ni «Nus essan unics» in tec pavel per spis-
gientar la perschuasiun che dad esser part
dad ina minoritad linguistica ha era ses
avantatgs e sa gidar dad esser aviarts per
il mund pli grond e sia cultura. Sempla-
mein era perquei ch’ei va buc auter. La
sentupada cun Arno Camenisch e Pascal
Gamboni ei era stada ina caschun da sen-
tupadas e contacts enteifer il publicum.
La discussiun ei ida tochen lunsch viaden
el tard dalla sera.

Ciril Berther, Oetwil sper la Limmat

Igl autur Arno
Camenisch (sen.)
ed il cantautur
Pascal Gamboni.

Evitar birocrazia e reglamentaziuns inutilas
Votaziun chantunala dals 29 da schaner 2012 davart l’iniziativa dal pievel

DA MARTIN CABALZAR

■ Ils 29 da schaner 2012 ha il surveran
grischun da votar davart la «Iniziativa
populara cunter birocrazia e regla-
mentaziuns nunnecessarias». Il cus-
segl grond recumonda cun 81:0 vuschs
d’acceptar l’iniziativa. L’iniziativa è
vegnida lantschada l’entschatta 2011 da
represchentants da la Partida liberalde-
mocratica. Entaifer mo sis mais han ins
gia gì ramassà il quorum da 4000 sutta-
scripziuns che èn necessarias per ina ini-
ziativa en il Grischun. Aschia è l’iniziati-
va popularamunida cun 4389 signaturas
valaivlas vegnida surdada ils 8 da zercla-
dur 2011 a la chanzlia chantunala. L’ini-
ziativa vul obligar – tras in artitgel con-
stituziunal – chantun e vischnancas da
prender mesiras per limitar tant sco pus-
saivel il dumber da las regulaziuns e da la
chargia administrativa per las interpre-
sas, cunzunt per las interpresas pitschnas
e mesaunas. Damai che betg main che
99,8 pertschient da las interpresas dal
Grischun èn interpresas pitschnas e me-
saunas giogan ellas ina rolla centrala per
l’economia publica dal Grischun. Ellas
porschan numnadamain 87 pertschient
da las plazzas da lavur. «Crear bunas cun-
diziuns generalas per questas interpresas
è perquai in punct central per il bainstar
da noss chantun», accentuescha la regen-
za en il messadi per la votaziun dal pie-
vel.

Distgargiar las interpresas
Empè da producir rauba e da prestar ser-
vetschs perdan las interpresas pitschnas e
mesaunas bler temp e daners cun lavurs
administrativas e cun surmuntar obsta-
chels birocratics. Uschia vegnia restren-
schida la cumpetitivitad da nossas inter-
presas e l’innovaziun vegnia impedida,
scriva la regenza. Tant è tschert. Memia
bler birocrazia periclitescha uschia plaz-
zas da lavur, en spezial tar interpresas
pitschnas emesaunas nua che la lavur ad-

ministrativa stat en nagina proporziun
cun il niz. Pli pitschna che l’interpresa è
e pli gronds ch’ils custs administrativs èn
per collavuratura e collavuratur.

Rinforzar l’economia grischuna
Cumbatter cunter ina birocrazia nunne-
cessaria e reducir tras quai la chargia ad-
ministrativa è ina mesira impurtanta per
l’economia dal Grischun sco era per il
Grischun sco lieu economic. Mo uschia
pon las interpresas grischunas restar
cumpetitivas cunzunt er en vista al ferm
franc svizzer. Tant per las interpresas
orientadas vers l’export sco per il turis-
sem è la reducziun da la birocrazia in dals
paucs secturs nua ch’ils custs per las in-
tepresas pon vegnir sbassads e l’augment
da la valur dal franc vegnir cumpensà.

Spargnar taglias
L’unda da regulaziuns che sa derasa adi-
na pli fitg n’ha betg mo effects per las
singulas burgaisas e per ils singuls bur-
gais, mabain era per l’administraziun.
Quella sto liquidar adina dapli incum-
bensas e dovra perquai dapli persunal e
meds finanzials. «Co auter duessan las
quantitads incrediblas da datas vegnir
registradas ed elavuradas», sa dumon-
dan ils iniziants. Ultra da quai stoppia
vegnir examinà generalmain sche la re-
gistraziun da questas datas è insumma
necessaria.

Accelerar las lavurs da construcziun
Ils iniziants fan plinavant valair che la
spessezza enorma da regulaziuns impe-
deschia, retardia ed augmentia il pretsch

dals projects da construcziun. Grazia a la
reducziun da mesiras birocraticas e da
pretensiuns da las administraziuns pon
projects vegnir realisads pli spert e per
pretschs pli favuraivels, èn ils iniziants
persvadids.

Optimar las proceduras
Ils iniziants constateschan che procedu-
ras giudizialas ed administrativas possian
durar ozendi onns. Tar strusch ina pro-
cedura na saja la durada dal tractament
numnadamain suttamessa ad ina limita-
ziun che empermettia almain che la pro-
cedura vegnia terminada. Quai saja mal-
empernaivel tant per las interpresas sco
per ils burgais pertutgads ed impedeschia
savens la voluntad da far investiziuns, ar-
gumenteschan ils iniziants.

Promover las innovaziuns
Cun lur iniziativa vulan ils iniziants era
promover las innovaziuns. Quellas sa-
jan numnadamain «il carburant» da
nossa economia. «Novas tecnologias e
modas da lavurar han pir pussibilità la
creschientscha economica dals ultims
tschientaners ed effectuà noss standard
da viver actual», punctueschan ils ini-
ziants. Numdumbraivlas prescripziuns
scumondian e fetschian che la perscru-
taziun e la sviluppaziun da novs pro-
ducts daventia nunnecessariamein pli
chara. Ultra da quai destrueschian pro-
ceduras, process, permissiuns e biro-
crazia meds finanzials prezius che pu-
dessian vegnir investids en moda pli ef-
fizienta en la perscrutaziun ed en il svi-
lup, argumenteschan ils iniziants con-
cludend.

Gia realisà bleras mesiras
Sco emprim chantun da la Svizra ha il
Grischun realisà gia 1990 in project
cumplessiv per rectifitgar e per meglierar
sistematicamain sia legislaziun. Diffe-
rentas leschas e numerusas ordinaziuns
èn vegnidas abolidas e gist uschè bleras
revididas. Ina cumparegliaziun cun au-
ters chantuns mussa che il Grischun ha
ademplì sias incumbensas per distgargiar
las interpresas e ch’el sa stenta da cuntan-
scher anc ulteriuras meglieraziuns. Cun
approvar l’artitgel proponì survegnan las
autoritads chantunalas e communalas
ina clera incumbensa constituziunala da
procurar per ina reducziun dal dumber
da regulaziuns sco er ina reducziun da la
chargia administrativa.

Ina chargia administraiva pli pitschna
e – sco resultat da quai – custs da regu-
laziun pli bass gidan ad engrondir il spazi
d’agir e la libertad da las interpresas. Il
meglierament da questas cundiziuns ge-
neralas po rinforzar la cumpetitivitad da
las interpresas ed augmentar l’attractivi-
tad da noss chantun sco domicil interes-
sant per interpresas.

L’iniziativa «Cunter birocrazia e reglamentaziuns inutilas» vegn sustegnida cunzunt da la Partida liberaldemocratica dal Grischun.

■ ISRAEL

Il dumber da
cristians crescha

(anr) Il dumber da cristians è creschì
2010 en Terra Sontga per 0,9 per-
tschient. Quai resorta dad ina statistica
uffiziala dal stadi. Lez onn devi en Is-
rael 154 000 cristians. Quai èn 2 per-
tschient da la populaziun d’Israel cun
7,2 milliuns abitants (da quels èn –
sper ils cristians – 75,7 pertschient gi-
dieus, 16,6% muslims ed 1,7 per-
tschient drus).

La gronda part dals cristians en Is-
rael – numnadamain 80,4 perschient –
èn Arabs. La populaziun gidieua è cre-
schida 2010 per 1,7 pertschient, la
muslima per 2,7 pertschient. La rata da
naschientschas è en la media tar la cris-
tiana cun 2,1 uffants pli bassa che tar
las autras religiuns. La muslima sur-
vegnn en la media 3,8 uffants e la gi-
dieua 3 uffants. Il cristian marida en la
media cun 29,1 onns, il gidieu in ed in
mez onn pli baud ed il muslim schizunt
3,5 onns avant.

■ TERRATREMBEL

Donns da milliardas
(rtr) Ils terratrembels dals ultims dus
onns han chaschunà donns economics
da passa 260 milliardas francs. Quai re-
sulta d’in studi ch’il reassicurader Swiss
Re ha fatg. Ina gronda part dals donns
surpiglian las assicuranzas. Intgins pajais
periclitads da terratrembels sajan den-
tant assicurads memia pauc, uschia ha
communitgà Swiss Re.

La Quotidiana 18-01-2012, p. 02

strbar
chattà.ch


